
تم سے باتیں کروں

تم سے باتیں کروں

وقت بے وقت لمحوں کی بندش سے ہو کر جدا

الٹی سیدھی سی بے ربط باتوں کا اِک سلسلہ

کوئی چھوٹی سی پھولوں کی ایسی لڑی
جس میں کلیاں حسیں
کچھ تیرے نام کی کچھ میرے نام کی
رات بھر جو پروتے ہوئے نہ تھکوں

بولتی ہی رہوں

تیرے من کی سنوں

اپنے من کی کہوں

تھوڑی تیرے لئے تھوڑی میرے لئے

وقت کی کوکھ سے ایسی گھڑیاں چنوں

جن میں تیری نوا اور نہ میری صدا

اس کڑی دھوپ کی شدتوں میں فقط

زندگی سے بھری بارشوں کی گھٹا

الٹی سیدھی سی بے ربط باتوں کا اِک سلسلہ!
٭٭٭
چاندنی کا ہر قطرہ

چاندنی کا ہر قطرہ

روپ میں اتاروں گی
تجھ سے جب بھی ملنا ہو

بار بار دیکھوں گی
آئینے میں رخ اپنا

گرہ گرہ بالوں کی
گوندھ کر سنواروں گی
تجھ سے جب بھی ملنا ہو

سرخ رنگ گلابوں کی
خوشبو زیبِ تن ہو گی
موتیے کی کلیوں کو

اپنے سر پہ واروں گی
تجھ سے جب بھی ملنا ہو

نرم راگ موسم کے

بادلوں کے سازوں میں
دل کے میٹھے جذبوں کو

تیرے آگے ہاروں گی
تجھ سے جب بھی ملنا ہو!
٭٭٭
اور مجھ سے ملنے پر!

کیا اس کا دل نہیں کرتا

رات کے بکھرنے پر

چاند کے نکلنے پر

پہلا پھول کھلنے پر

اور مجھ سے ملنے پر

چاندنی کی بانہوں میں
جھیل کے کنارے پر

محو رقص ہو جائے

اور ایک نقطے میں
کائنات کھو جائے
٭٭٭
پھر وصال کیسے ہو!

جب کسی کی آہٹ کو کان ہی ترس جائیں
بے ثمر دعاؤں کے حرف لوٹ کر آئیں
رات دن کا ہر لمحہ جب محال ہو جائے

پھر وصال کیسے ہو

شاخ سے بکھر جائیں چہرے سب گلابوں کے

راستے پکڑ لیں جب راستے عذابوں کے

بے امید خوابوں کی حد کمال ہو جائے

پھر وصال کیسے ہو

وحشتوں کی نگری میں ناچتے ہیولے سے

زندی کے صحرا میں بے صدا بگولے سے

روپ دلکشی کا جب بے جمال ہو جائے

پھر وصال کیسے ہو
٭٭٭
روح کی بارش

کسی وحشت کی بستی کے

عنابی آسماں نیچے
کسی لمبی سڑک کی
برف سی ٹھنڈی ہوا کے سنگ

جب چلنا پڑا اِک دن

تری یادوں کی اِک پتلی سی چادر

تن پہ اوڑھے تو

مجھے اس روح پر گرتے ہوئے

بارش کے چھینٹوں نے

مکمل سر سے پاؤں تک

بھگو کر رکھ دیا!
٭٭٭
تیرا گھر دکھائی دے!

خواہشوں کے دریا میں
ڈوبنا نہیں اچھا

بے ثمر امیدوں میں
جھانکنا نہیں اچھا

اس ڈگر پہ چلنا ہے

جس کے ہر کنارے پر

تیرا گھر دکھائی دے

نقشِ پا منور ہوں

راستہ سجھائی دے
٭٭٭
نباہ!

دو عالم کسی کی نگاہ میں ہے

پریتم کے سنگ نباہ میں ہے

تتلی نے جیسے رنگوں کو

اور دل نے شوخ امنگوں کو

کوئی راہرو کھوئی راہوں پر

چہرے نے دونوں آنکھوں پر

کسی بھولی بھٹکی چاہت تک

کسی سچے خواب کی راحت تک

جس طرح فلک پہ تارے نے

چشمے پہ میٹھے دھارے نے

جیسے پھول نے کومل خوشبو کو

کہیں جنگل نے کسی آ ہو کو

لے رکھا اپنی پناہ میں ہے

تیری ذات بھی میری نگاہ میں ہے

٭٭٭
تعاقب!

رات شور رہتا ہے

مختلف کتابوں میں
ان گنت حوالوں کا

جاگتے سوالوں کا

بوجھ دل پہ رہتا ہے

ڈائری کے سینے میں
زندگی کے پوشیدہ
راز راز سطروں کا

رات شور کرتی ہے

دیکھ دیکھ کر چہرہ

ذہن کے دریچے سے

جھانکتے سوالوں کا!
٭٭٭
جنون دیکھے دل و جگر کے عذاب دیکھے
زمیں کے باسی نے آسمانوں کے خواب دیکھے
نظر نظر پر منافقت کے نقاب دیکھے
بغل میں خنجر تو لہجہ لہجہ گلاب دیکھے
سرِ فلک چاند دور سے دیکھتے رہے ہم

وفا کے گوہر جو دیکھے، سب زیرِ آب دیکھے
میری دعا ہے میری شکایت نہ معتبر ہو

تو فیصلہ اپنے حق میں روزِ حساب دیکھے
یہ تجربے سب عمل کے قابل ہیں، جانتی ہوں

کہ میں نے دنیا کے زیر و بم پیچ و تاب دیکھے

٭٭٭
ایک ایک جذبے کو بے مہار کرنا تھا

وہ تو ایک دریا تھا مجھ کو پار کرنا تھا

عشق کی کہانی میں موت المیہ کب تھی
خواہشوں کو ہاتھوں سے زیبِ دار کرنا تھا

وہ بھی کہہ گیا یونہی لوٹ کر پھر آؤں گا

مجھ کو بھی اب ایسے انتظار کرنا تھا

آنکھ کو سنوارا تھا پھر گھٹا کے کاجل سے

حسن کی تمازت سے ان کو چار کرنا تھا

انتظار میں تیرے کتنی بار دھڑکا دل

کچھ یقین کرنا تھا کچھ شمار کرنا تھا

کس قدر خاموشی سے سہہ گئی تھی رخشندہؔ

کچھ تو سوچ کر آخر اس پہ وار کرنا تھا
٭٭٭
اتر کر دیکھ دریا میں کہاں گرداب ہوتے ہیں
سکوں کے چند لمحے بھی بڑے نایاب ہوتے ہیں
میں جب بھی ڈوبنے لگتی ہوں گردش میں زمانے کی
تماشا دیکھنے والے میرے احباب ہوتے ہیں
بھلا پھر کس طرح ان آنسوؤں میں ربط ہو پیدا
میری پلکوں کے چلمن پر تو ٹوٹے خواب ہوتے ہیں
خود اپنی ذات میں شامل کسی کو کر لیا جائے

کسی کو بھولنے کے کیا یہی آداب ہوتے ہیں
بڑی خود اعتمادی ہے کہ یادوں کے اندھیروں میں
میری دونوں نگاہوں میں جلے ماہتاب ہوتے ہیں

٭٭٭
پرندوں کی طرح بستی میں کوئی آشیاں ڈھونڈیں
چلو اے ہم سفر خاکِ زمیں پر آسماں ڈھونڈیں
وہ اِک خوشبو سا لمحہ جس کو عہدِ زرد نے چھینا
درختوں سے گھرے جنگل میں جانِ جاں ڈھونڈیں
کٹی اِک عمر بیٹھے ذات کے بنجر کناروں پر

کبھی تو خود میں اتریں اور اسبابِ زیاں ڈھونڈیں
مبادا، خاکِ دل اِک دن الاؤ میں ہی ڈھل جائے

لب دشتِ تمنا کے لیے آبِ رواں ڈھونڈیں

٭٭٭
دل کے اِک اِک شوق پر قربان تھا، وہ بھی گیا
وہ بھی مجھ جیسا الگ انسان تھا، وہ بھی گیا
پتی پتی غنچۂ الفت بکھر جانے کے بعد

باقیاتِ ربط میں اِک مان تھا، وہ بھی گیا
جاتے جاتے لے اڑی اطراف سے خوشبو ہوا

گھر سجانے لینے کا کچھ سامان تھا، وہ بھی گیا
خود سمندر میں ڈبو دیں کاغذوں کی کشتیاں
پار لگنے کا جو اِک امکان تھا، وہ بھی گیا
اب بچا کر خود کو کیا کرنا ہے رخشندہؔ تمہیں
وہ جو تیرے حوصلوں کی جان تھا، وہ بھی گیا
٭٭٭
لاپتہ!

گزشتہ کہانیوں کا بقیہ
ڈھونڈنا پڑا مجھ کو

مختلف کتابوں میں
اجنبی علاقوں میں
بکھرے بکھرے پتوں میں
دل کے بند خانوں میں
کھو چکے زمانوں میں
وقت کے حسابوں میں
مختلف کتابوں میں
کھوجنے پڑے مجھ کو

ماہ و سال جیون کے

ریزہ ریزہ ٹکڑوں میں
ڈھونڈنے پڑے مجھ کو

اپنی ذات کے حصے

کچھ خیال ماضی کے

کچھ چھپے ہوئے قصے

الجھی الجھی باتوں میں
خواب جیسے راتوں میں
٭٭٭
کھوج!

حسرتِ بہاراں میں
شاخ ٹوٹ جائے گی
پھول بوجھ سے ہوں گے

ساعتیں خموشی کی
حرف کھوج سے ہوں گے

جتنے لوگ آئیں گے

اپنی اپنی باری پر

سب ہی لوٹ جائیں گے

ست رنگی تماشے میں
راستے نہیں مانگو

زندگی بتانی ہے

ذائقے نہیں مانگو
٭٭٭
سب کے سب سوتیلے تھے !

چاندنی کے سائے میں
شوخیوں کے سازوں پر

بزم روشنی کی تھی
گیت ان گنت جیسے
بات زندگی کی تھی
راگنی نے کھولے تھے

دلفریب منظر تھا

رخ سے اپنا رخ موڑے

آتشی ہیولے تھے

رقص میں ہیولے تھے

رات بھر کے میلے تھے

روشنی کی تیزی میں
رنگ رنگ سے کھیلے تھے

آنکھ بند ہوتی تھی
حسن سے بھرے آنچل

چار سو صداؤں کے

زرق برق پوشاکیں
ان گنت بگولے تھے

ململ اور مخمل کی
چاندنی کے سائے میں
شام کا تقاضا تھیں
دلفریب منظر تھے

ان کہی نمائش تھی
رات بھر کے میلے تھے

زیوروں کی جگمگ میں
پھر بھی ایسا لگتا تھا

نور قہقہوں کا تھا

سب کے سب سوتیلے تھے

ایک عجب تماشا تھا

بازوؤں کے گھیروں نے

چاند ڈگمگاتے تھے

بازوؤں کو گھیرا تھا

آنکھ سے پسِ پردہ

پھر بھی دل اکیلے تھے
٭٭٭
کسی کی بے وفائی پر!

کوئی بھی جگ ہنسائی ہو

کسی کی بھی جدائی ہو

شکستہ پائی ہو میری
کہ میری بے نوائی ہو

کوئی بھی شے پرائی ہو

جو میرے من کو بھائی ہو

قریبی دوست سے اپنے

اگر میری لڑائی ہو

مجھے کچھ بھی نہیں ہوتا

میں سہنا سیکھ لیتی ہوں

جو میرے دل پہ گزرے

وہ کہیں کنجِ قفس میں بیٹھ کر

خود سے ہی کہنا سیکھ لیتی ہوں

وفا کا دم جو بھرتا ہو

محبت مجھ سے کرتا ہو

اِک ایسے شخص کی لیکن
کسی سے آشنائی ہو

قد آدم آئینے کی ہار

اس کی رُونمائی پر

کسی کی بیوفائی پر

میں جینا بھول جاتی ہوں

جو آنسو آنکھ سے بہتے ہیں
پینا بھول جاتی ہوں
٭٭٭
ساون بھی آ گیا ہے!

ٹھنڈی ہوا نے آ کر

مژدہ سنایا مجھ کو

ساون بھی آ گیا ہے

چھم چھم چھما چھم چھم

یہ سن کہ میرا منوا

کچھ اس طرح سے ڈولا

جیسے ہوا نے اس کو

جھولا جھلا دیا ہو

اِک طنز تھا ہوا کا

لو آ گئیں گھٹائیں
نغمے حسیں سنائیں
لیکن تمہارا آنگن

اب تک ہے سونا سونا

آئے نہ کوئی جائے

خوابوں کے خالی سائے

میں خاموشی سے اس کا

یہ طنز سہہ گئی ہوں

جھونکا تو اڑ گیا ہے

میں تنہا رہ گئی ہوں
٭٭٭
اب آ جاؤ

اب آ جاؤ کہ کچھ بے رنگ نظمیں
کاغذوں کے پیراہن رنگین کر ڈالیں
تم آ جاؤ کہ میرے آفتابِ صبحِ نو آثار کے

روشن چراغ ان طاقچوں میں رنگ بھر ڈالیں
غمِ ہستی پہ داغِ رُو سیاہی
چہرۂ امید کی تنہا کرن کے

رنگ کی صورت میں ٹھہرا ہے

اب آ جاؤ کہ ہم اِک ساتھ پھر شاخِ نوا پر

چہچہاتے پنچھیوں کو ڈھونڈنے نکلیں
اب آ جاؤ کہ سطحِ چہرۂ شاخِ ضیا پر ماہتاب ابھرے

تم آ جاؤ کہ اب مجھ کو بھی جلتی چاندنی کے کنج میں
قیدِ سفر کو بھول کر سونے کا یارا ہو

تم آ جاؤ

تم آ جاؤ!
٭٭٭
سلسلوں کی ابتدا کو انتہا کرنا پڑا

چاہتوں میں ایک بت کو بھی خدا کرنا پڑا

بے رخی حد سے بڑھی لیکن یقیں آتا نہ تھا

دل کو سمجھانے کی خاطر حوصلہ کرنا پڑا

چند گھڑیاں باعثِ مرگِ محبت ہو گئیں
آخری ہچکی کو بھی صرفِ دعا کرنا پڑا

کیا سلیقے ڈھونڈتی اس سے بچھڑنے کی گھڑی
مجھ کو اپنے ہاتھ سے ناخن جدا کرنا پڑا

میرے جذبوں کی اڑانیں دیکھ کر وہ ڈر گیا
تنگ آ کر صید کو اِک دن رہا کرنا پڑا
٭٭٭
سوجھا نہیں مدت سے کوئی شعر، کروں کیا؟
اس شخص کے آنے میں ہوئی دیر، کروں کیا؟
کھو بیٹھی چکا چوند میں آنکھوں کا سویرا
کچھ ایسا پڑا ان میں اندھیر، کروں کیا؟
انکار سے قائم رکھوں کچھ اپنی انا کو

اِک روز تو ہونا ہے مجھے زیر، کروں کیا؟
میں نے تو نہ ملنے کی قسم کھائی تھی لیکن
اِک یاد کی جھلمل نے لیا گھیر، کروں کیا؟
خود ہاتھوں سے توڑے ہیں کئی خواب گھروندے

شاید کہ ہے تقدیر کا یہ پھیر، کروں کیا؟
٭٭٭
حسن کی اِک ضیا سی چہرے پر

چاند چہرہ گھٹا سی چہرے پر

لطف کے موسموں میں رہتی ہے

سرخ رنگی قبا سی چہرے پر

عمر کوئی ہو خواب رکھتے ہیں
بھولپن کی ادا سی چہرے پر

وہ میرے پاس سے تو کب کا اٹھا

آج تک ہے حیا سی چہرے پر

ایک تو ہاتھ وا کئے اس نے

دوسرے تھی وفا سی چہرے پر

کچھ نہ کہنا وہ جا رہا ہو جب

صرف اِک التجا سی چہرے پر
٭٭٭
شدتِ درد، وحشتیں لے کر

کھل اٹھا زخم خلعتیں لے کر

سانس ہموار ہو چلی تھی کہ وہ

لوٹ آیا قیامتیں لے کر

میں بھی بحرِ انا میں ڈوب گئی
جل بجھا تو بھی جراتیں لے کر

برف زاروں میں کون اترا ہے

دھوپ جیسی حرارتیں لے کر

شام ہوتے ہی آسماں پہ کھلے

درد کا چاند حیرتیں لے کر

روبرو آئینے کے کیا جاؤں

ہجر کی زرد رنگتیں لے کر
٭٭٭
رہے شب بھر میرے ہمراہ

رہے شب بھر میرے ہمراہ

انجم ہاتھ نہ آئے

سفر میں ساتھ ہو لیکن
وہ گھر تک ساتھ نہ آئے

جلے ہر قمقمہ ہر شب

محبت میں چراغاں ہو

فلک اجلا ہو تاباں ہو

مناظر فرشِ راہ اتریں
مقدر شام کے نکھریں
مگر جس کی سحر اپنی ہو

ایسی رات نہ آئے

رہے شب بھر میرے ہمراہ

انجم ہاتھ نہ آئے

سفر میں ساتھ ہو لیکن
وہ گھر تک ساتھ نہ آئے
٭٭٭
چاہ کی روانی ہے!

چاہ کی روانی ہے!

روپ کے اجالوں کی
ساحری میں کھو جاؤ

بھول جاؤ سب قصے

زندگی کے ساون کو

ٹوٹ کر برسنے دو

حسن کی حقیقت کے

پھول میرے دامن کی
راحتوں میں بو جاؤ

بھول جاؤ سب قصے

اور سب اندھیرا ہے

سارا کچھ ہی پانی ہے

الفتوں کی کشتی ہے

چاہ کی روانی ہے

تشنگی جزیرہ ہے

موج میں ڈوب جاؤ

بھول جاؤ سب قصے
٭٭٭
کسی کو کھوجتے رہنا، کسی کو ڈھونڈتے رہنا

خیالوں کی کسی ٹہنی پہ رک کر جھولتے رہنا

مثالِ آئینہ کچھ یاد اس کو کم ہی رہتا ہے

اسے عادت ہے وعدہ کرنا اور پھر بھولتے رہنا

کہیں آنکھوں کی لہروں پر کسی جذبے کی سنگت میں
بھنور صورت سمندر میں کنارے ڈھونڈتے رہنا

کسی انجانی راحت کو لئے ہمراہ شاموں میں
کہیں تنہا سی سڑکوں پر اکیلے گھومتے رہنا

اب ایسے موڑ پر ہم خاموشی سے دیکھتے جائیں
تیرے ساحل پہ ناؤ کا بھٹک کر ڈوبتے رہنا
٭٭٭
اس کے گھر میں کوئی روشندان نہیں تھا

اس کے گھر میں کوئی روشندان نہیں تھا

سورج قطرہ قطرہ بہہ کر اندر آتا تھا

چار رُتوں میں موسم ایک ہی رہتا

کوئی پھول نہیں کھلتا تھا

اندھے خوابوں کی چوکھٹ پر

سرخ گلاب بھلے لگتے تھے

اس لڑکی کو!

جس کے گھر میں موسم کبھی نہیں بدلا تھا

خوابوں کی زنجیر گلے میں باندھے

اپنے زنداں کی اونچی دیوار سے کود گئی تھی
سورج دروازے پر اس کو دیکھ رہا تھا

اس کے گھر میں کوئی روشندان نہیں تھا

سرخ گلاب بھلے لگتے تھے

اس لڑکی کو!
٭٭٭
سچا سچا سچا پیار!

کیا تم مجھ سے پیار کرو گے، اندھا اور اندیکھا پیار
جنم جنم کا سنگی ساتھی، سایہ پیار
ہاتھ کی ریکھاؤں میں رچتا بستا پیار
ریت روایت، شرطوں سے بے بہرہ پیار
لمحہ لمحہ، پل پل سانس میں بہتا پیار
کیا تم مجھ سے پیار کرو گے، اندھا اور اندیکھا پیار
نیند سے بوجھل پلکیں،سندر سپنا پیار
ہلکے پھلکے، خواب سا دھیما دھیما پیار
چاند کی تاریخوں کا چڑھتا بڑھتا پیار
پیاسی روح کا صحرا اور برستا پیار
کیا تم مجھ سے پیار کرو گے، اندھا اور اندیکھا پیار
مٹی کی خوشبو میں بھیگا سوندھا پیار
پتی پتی رنگ نہاتا، مہکا پیار
تیز ہوا کا جھونکا دستک دیتا پیار
بارش کے اجلے رنگوں سے بھی اجلا پیار
کیا تم مجھ سے پیار کرو گے،اندھا اور اندیکھا پیار
ہیرے،سونے چاندی سے بھی مہنگا پیار
سات ستاروں سے اونچا چمکیلا پیار
دھوپ بھرے دن سے بھی تیز سنہرا پیار
گہرے ساگر کے بھیدوں سے گہرا پیار
کیا تم مجھ سے پیار کرو گے،اندھا اور اندیکھا پیار
بستی بستی،قریہ قریہ کھوجا پیار
بھولے بسرے بچپن کا اِک کھویا پیار
کچی معر کے بھول پنے کا پہلا پیار
سنجیدہ لمحوں کا سوچا سمجھا پیار
کیا تم مجھ سے پیار کرو گے، اندھا اور اندیکھا پیار
سچا سچا سچا پیار!
٭٭٭
ہوا کے اِک اشارے پر

ہوا کے اِک اشارے پر

مسافر نے قدم رکھا

میرے گھر کے کنارے پر

سحر اتری ستارے پر

ہوا کے اِک اشارے پر

زمیں کے خشک چہرے کو

سمندر چومنے آیا
مسافر نے قدم رکھا

میرے گھر کے کنارے پر

ہوا کے اِک اشارے پر

اتر کر چاند کھڑکی سے

صحن میں گھومنے آیا
مسافر کی مسافت تک

میرے آنگن ،گھنیری چپ میں سایہ جھومنے آیا
زمیں کے خشک چہرے کو

سمندر چومنے آیا

٭٭٭
کھلے ہوئے موسموں پہ اب بھی بہار کم ہے

میری محبت کی شدتوں پر نکھار کم ہے

میرے کناروں کو وسعتوں کی طلب رہی ہے

میں کیسے ڈوبوں کہ تیری آنکھوں میں پیار کم ہے

گیا ہی کب تھا،کھڑا تھا سوچوں میں گم ابھی تک

وہ لوٹ آتا، لبوں پہ میرے پکار کم ہے

مہیب ماضی کے ذکر سے بوجھ بڑھ گیا ہے

کسی زمانے کو سوچوں، اس میں خمار کم ہے

پرانی تصویر اب بھی البم سے جھانکتی ہے

وہ مجھ کو گھیرے کھڑا ہے، لیکن حصار کم ہے
٭٭٭
مجھے پوری طرح مانگے، تو سوچوں

وہ اس انداز سے سوچے، تو سوچوں

ذرا نرمی سے پوچھے حال میرا
نظر بھر کر مجھے دیکھے، تو سوچوں

وہ مانے گا تو کس دلکش ادا سے

کسی دن مجھ سے وہ روٹھے، تو سوچوں

طبیعت اس کی سیلانی رہی ہے

ہواؤں کی طرح گزرے، تو سوچوں

نکلنا گھر سے بھی اب بند ہو گا

سڑک پر ہر کوئی دیکھے، تو سوچوں
٭٭٭
آنسوؤں کے قطرے قطرے میں بکھر کر دیکھنا
درد کی موجوں کے ساحل پہ اتر کر دیکھنا
دیکھنا آنکھوں کی وحشت رات کے پچھلے پہر

ہجر کی صدیوں کے صحرا سے گزر کر دیکھنا
شام کا، تنہا اکیلے چاند تاروں سے وصال

اور ہماری آنکھ کا شب بھر ٹھہر کر دیکھنا
فرق ہے اِک دیکھنے میں، تم تھے ساحل پر کھڑے

اور ہمارا ڈوبتے لمحے ابھر کر دیکھنا
تو بھی سرہانے کھڑا دیکھے گا چپ گھنٹوں ہمیں
سو ہمارا شوق ہے اِک بار مر کر دیکھنا

٭٭٭
نگاہوں کی چلمن میں کچھ خواب تو تھے

کبھی دشت میرے بھی سیراب تو تھے

نہیں عام بہہ کر بھی آنسو ہمارے

مگر جب تھے پوشیدہ نایاب تو تھے

کسی اور کے غم میں تھے مبتلا وہ

ہمیں فکر لاحق وہ بے تاب تو تھے

نہیں کہ اندھیرے بھی لازم ہی کم ہوں

نگر میں چراغاں کے اسباب تو تھے

اگر تو نہیں تھا تو تجھ سے مشابہ

فلک پہ کہیں مہر و مہتاب تو تھے

٭٭٭
ماخذ:

